
Также предлагаю, добавить п.4 ст. 202 АПК 
КР и указать правила упрощенного (письменно-
го) производства «не подлежат применению при 
рассмотрении дел о защите избирательных прав и 
права на участие в референдуме». 

Также, хотелось бы отметить, что п.5 ст. 13 
АПК КР указано, при упрощенном (письменном) 
процессе суд назначает срок, в течение которого 
можно представить дополнительные ходатайства 
и документы, а также дату, время и место огла-
шения решения и извещает о них участников 
процесса.

Здесь считаю, такие основание приведут затя-
гиванию процесса так, как у нас пока извещения 
дойдут до адресата могут пройти достаточно мно-
го времени или основанием обжалования могут 
быть, то что вовремя не были уведомлены сторо-
ны о дате вынесения решения. 

В этой связи считаю, административные дела 
должны быть рассмотрены в порядке упрощен-
ного (письменного) производства в срок, не 
превышающий десяти дней со дня вынесения 
определения о рассмотрении административно-
го дела в порядке упрощенного (письменного) 
производства.

Кыргызстандын мыйзамдарындагы бюджеттик 
процесстин орду каралат.

Кыргыз Республикасынын Бюджеттик ко-
дексинин 2-беренесинин 1-пунктунун 11-пун-
ктчасына ылайык бюджеттик процесс - Кыргыз 
Республикасынын мыйзамдары менен регла-
менттелген бюджеттердин долбоорлорун түзүү 
жана кароо, бюджеттерди бекитүү, тактоо жана 
аткаруу, эсеп алууну жүргүзүү жана отчеттуулук-
ту түзүү, каржылык башкаруу жана контролдоо 
боюнча иш [1].

Азыркы учурда бюджеттик процесстин мазму-
ну боюнча ар кыл көз караштар бар. 

Бир катар авторлор [2,8-б.] бюджеттик мыйзам-
дарда берилген “бюджеттик процесстин” аныкта-
масы негизинен бюджеттик процессти мүнөздөйт, 
бирок ага тиешелүү төмөнкү маанилүү суроолор-
го жооп бербейт деп эсептешет:

бюджеттик процесс качан башталат жана ка-
чан аяктайт;

бул аныктамаларда бюджеттик процесстин 
бардык этаптары көрсөтүлгөнбү;

бюджеттик процесске таасирин тийгизүүчү 
бийлик бутактарынан сот органдары эске алын-
ган эмес.       

Берилген суроолорго жооп берүү менен бюд-
жеттик процессти мындайча аныктоого болот. 
Бюджеттик процесс бюджеттик тутумду баш-
карууда максаттарды жана маселелерди калып-
тандыруудан башталган, ага жетүүгө таасирин 
тийгизген факторлорду талдоо үчүн чыккан ма-
алыматты чогултууну, өлкөнүн өнүгүүсүнүн 

социалдык-экономикалык божомолун түзүүнү, 
анын долбоорун иштеп чыгууну, макулдашуу-
ну жана мыйзамдык бекитүүнү, аткарууну, анын 
ичинде киреше жана чыгашалар боюнча план-
дарды ишке ашырууну, ошондой эле алынган 
жыйынтыктарды баалоону, бардык этаптарда 
контролдоону, ушул үзгүлтүксүз циклди башка-
рууну уюштурууну жана бюджеттин аткарылышы 
жөнүндө отчет менен аяктоону өзүнө камтыган  
мыйзам чыгаруу, аткаруу жана сот органдарынын 
иши болуп саналат. 

Мындан сырткары, Колесов А.С. бюджеттик 
процесс жогорудагыдан башка дагы циклдер-
ди өзүнө камтыйт деп белгилеген. Кирешелерди 
түзгөн акча каражаттары белгиленген жаран-
дардан жана юридикалык жактардан, салык 
төлөөчүлөрдөн, өзүнүн кирешесин бюджетке ко-
торуучу мамлекеттик ишканалардан ж.б. түшүп 
турат, ошондой эле ага жогорку бюджеттен 
түшүүчү финансылык жардам дагы кирет. Кийин 
бул каражаттар белгиленген чыгымдарды ишке 
ашыруу үчүн колдонулат, б.а. бюджет колдонуу-
чуларга берилет. Мындай минициклдер практика 
жүзүндө бир же бир нече жумуш күнүндө болуп 
турат жана бюджеттик процессти түзгөн чоң цик-
лге кирет.

Башка авторлор [3,12-15-б.; 4,13-б.] бюджеттик 
процессти кең жана тар мааниде карашат. Укуктук 
ченемдер менен жөнгө салынган, белгилүү фи-
нансылык жылга бюджеттик планды кароого 
жиберүү, кароо жана бекитүү боюнча бийлик-
тин аткаруу жана мыйзам чыгаруу органдары-
нын ишмердүүлүгү – бул бюджеттик процесстин 
тар мааниси. Бюджеттик процесс тар маанисинде 
көп учурларда мыйзам чыгаруу процесси менен 
дал келет. Ал эми бюджеттик процесс кең маа-
нисинде бюджеттик ишмердүүлүктү ишке ашы-
руу процесси жана финансы укугунун тармагы 
болгон финансы-укуктук процесстин бир бөлүгү 
катары аныкталат. Кандай гана ишмердүүлүк 
болбосун өзүнүн процессуалдык формасынын, 
өздүк процедурасынын болуусун талап кылат. 
Процессуалдык форма кандай гана болбосун укук 
жаратуу жана укук колдонуу ишмердүүлүгү үчүн 
керек, анткени бюджеттик ишмердүүлүк так ушул 
түрлөргө негизделген, ал эми бюджеттик тутумду 
уюштуруу, бюджеттин кирешелерин жана чыга-
шаларын түзүү, бюджеттик пландоо, аткаруу жана 
контролдоо процедураларынын өзгөчөлүктөрү 
анын өзүнө таандык.

И.Н. Мальцеванын пикири боюнча бюджеттик 
процесс түшүнүгү өзүнүн кең маанисинде анын 
ар кыл сапаттары менен мүнөздөлөт. Эң алгач, бул 
мажбурлоо чараларын киргизүү тартиби, бюджет-
тик ишмердүүлүк чөйрөсүндө белгиленген жеке 
иштерди чечүү процедураларын камтыган бюд-
жеттик ишмердүүлүктү ишке ашыруу тартиби 
(формасы). Бул коомдук-аймактык түзүмдөрдүн 
бюджеттик укуктарынын жана мамлекеттик бий-
лик жана жергиликтүү өз алдынча башкаруу ор-
гандарынын ыйгарым укуктарынын ишке ашыруу 
формасы. Бюджеттик процесстин ички түзүмүн 
талдоодо анын кең маанидеги түшүнүгү боюнча 
бюджетти финансы-пландык акт катары бардык 
баскычтардан өткөрүүдөгү мамлекеттик бийлик 
жана жергиликтүү өз алдынча башкаруу органда-
рынын иштөө тартиби өзгөчөлөнүп турат.

Бюджеттик процесс кең маанисинде мый-
замдарда жана мыйзам алдындагы актыларда 
каралган жакынкы финансылык жылга бюд-
жеттик планды кароого киргизүү, кароо, кабыл 
алуу жана жарыялоо менен чектелбеген бийлик 
органдарынын ишмердүүлүгү катары каралат. 
Ошондой эле, бюджеттик процесс кең маани-
синде өзүнө бюджеттик планды түзүү, аткаруу, 
анын аткарылышы жөнүндө отчет түзүү жана 
ал отчетту бекитүү боюнча мамлекеттик бийлик 
органдарынын ишмердүүлүгүн өзүнө камтыйт. 
Мындан сырткары, бул түшүнүккө бюджеттик 
фонддорду түзүү жана бекитилген бюджеттик 
план боюнча каражаттарды сарптоо, ошондой 
эле бюджеттик планда каралган бардык бюд-
жеттик фонддорго түшүүчү каражаттарды жана 
бюджеттик фонддордун чыгымдарын контрол-
доо дагы кирет. Бул көз караш боюнча, бюджет-
тик процесс мамлекеттик бийлик органдарынын 
ишмердүүлүгү менен гана чектелбестен, са-
лык төлөөчүлөрдүн, ж.б. жыйымдарды, алым-
дарды, айыптарды төлөөчүлөрдүн бюджеттик 
фонддорго акча каражаттарын төлөө боюнча 
ишмердүүлүгүн, ошондой эле ишканалардын 
жана мекемелердин бюджеттик фонддордон бе-
китилген план боюнча акча каражаттарын сар-
птоо ишмердүүлүгүн дагы өзүнө камтыйт.

Полын И.И. бюджеттик процессти бюджеттик 
планды түзүү, кабыл алуу жана аткаруу боюнча 
пайда болгон коомдук мамилелерди жөнгө салган 
укуктук ченемдердин жыйындысын өзүнө кам-
тыган финансы укугунун ичиндеги тармак деп 
аныктайт [3,13-б.].

Полын И.И. бюджеттик процесстин баскычта-
рын төмөндөгүдөй бөлгөн:

– бюджеттик планды түзүү;
– бюджеттик планды мыйзам чыгаруу орга-

нына кароого киргизүү;
– бюджеттик планды мыйзам чыгаруу орга-

нында талкуулоо жана кароо;
– бюджеттик планды мыйзам чыгаруу орга-

нынын кабыл алуусу;
– бюджет жөнүндө мыйзамды парламенттин

жогорку палатасында бекитүү;
– бюджет жөнүндө мыйзамга Президенттин

кол коюусу жана анын жарыяланышы;
– бекитилген бюджеттик пландын негизин-

де бюджеттик фонддорду түзүү;
– бюджеттик пландын аткарылышынын

үстүнөн контролдоо;
– бекитилген бюджеттик планды аткаруу

жөнүндө отчет түзүү;
– бюджеттик планды аткаруу боюнча отчет-

ту бекитүү;
– бюджеттик пландын аткарылышын эконо-

микалык анализдөө.    
Биздин пикирибиз боюнча, И.И. Полын менен 

А.С. Колесовдун бюджеттик процесстин жана 
анын баскычтарынын мазмуну боюнча жазылган 
көз караштары менен жарым-жартылай гана ма-
кул болууга болот. Бюджеттик процесс түшүнүгү 
укуктук эмес, көбүнчө экономикалык мүнөзгө 
ээ. Бюджеттик процесске сот органдарынын ка-
тышуусу боюнча, биздин пикирибизде албетте 
алар бюджетти аткарууда, б.а. өзүнө тийиштүү 
бюджеттик акчаны колдонууда бюджеттик мами-
лелерге катышышат. Андан сырткары, Кыргыз 
Республикасынын Бюджеттик кодексинин 92-бе-
ренесине ылайык сот тутумунун бюджетин сот 
бийлиги өз алдынча түзөт жана аткаруу жана 
мыйзам чыгаруу бийликтери менен макулдашуу 
боюнча республикалык бюджетке киргизилет [1].

И.И. Полын бөлгөн бюджеттик процесстин 
баскычтары жана бюджеттик процессти финан-
сы укугунун ички тармагы катары кароого толу-
гу менен кошулууга болбойт. Анткени, бюджет-
тин долбоорун кароо жана бекитүү баскычтарын 
азыркы шартта өз алдынча баскыч катары кароого 
болбойт. Ошондой эле, бюджет жөнүндө мыйзам-
дын парламенттин жогорку палатасында бекитүү, 
андан соң Президент тарабынан кол коюу жана 
жарыялоо логикалык жактан бюджетти кароо 
жана бекитүү баскычынын аяктоочу этабы болуп 

саналат. Бюджеттик пландын аткарылышын эко-
номикалык анализдөө бюджеттик процесстин 
өзүнчө баскычы эмес, бюджетти аткаруу жөнүндө 
отчетту түзүүнүн, кароонун жана бекитүүнүн 
ажырагыс бир бөлүгү болот.

И.Н. Мальцеванын [4,14-б.] көз карашы боюн-
ча, ар бир бюджет үчүн бардык бюджеттик-про-
цессуалдык мезгил үч өзгөчөлөнгөн баскычка 
бөлүнөт: 1) бюджеттик пландоо, өзүнө бюджетти 
түзүүнү, кароону жана бекитүүнү, анын квартал-
дык бөлүштүрүлүшүн жана бюджеттик планга 
зарыл болгон учурда өзгөртүүлөрдү жана кошум-
чаларды киргизүүнү камтыйт; 2) мыйзамда белги-
ленген тартипте жана бюджеттик классификация 
боюнча киреше жана чыгаша жазууларына жана 
алардын теңдештүүлүгүнө ылайык бюджеттин ат-
карылышын уюштуруу; 3) жергиликтүү бюджет-
тик пландарды аткаруу жөнүндө отчетту түзүүнү, 
кароону жана бекитүүнү уюштуруу. Көрсөтүлгөн 
баскычтардын ар бири өзүнө өзгөчөлөнгөн уюш-
туруу жүктөмүн алат жана өзүнчө ички түзүлүшкө 
жана процедуралык мазмунга ээ.     

Юридикалык адабияттарда ар бир процессу-
алдык өндүрүшкө ылайыктуу процесстерди түзүү 
критерийлерин аныктоодо ар түрдүү мамилелер 
колдонулары жазылган.

А. Г. Пауль [5,66-86-б.] процессуалдык 
өндүрүш катары өзгөчө багытка, ошондой эле 
аларды ишке ашыруучу атайын каражаттар ме-
нен ыкмаларга ээ процессуалдык мамилелердин 
жыйындысын билдирген юридикалык процес-
стин курамдык бөлүгүн караган. Юридикалык 
өндүрүштүн маанилүү элементи болуп процессу-
алдык баскычтар саналат. А.Г. Пауль процесстин 
баскычтарга бөлүүнүн негизи катары баскычтар-
дын милдеттеринин мүнөзүн эсептейт жана андан 
ары процессуалдык баскычты алардын алкагында 
чечилүүчү өзгөчө мүнөздөгү процессуалдык ма-
селелерди камтыган, процессуалдык мамилелер-
дин жыйындысын билдирген, юридикалык про-
цесстин курамдык бөлүгү катары карайт.

Процессуалдык өндүрүш жана процедура 
бири-бири менен бүтүн бир нерсе жана анын 
бөлүгү катары байланышат. Ал эми процессу-
алдык өндүрүштүн курамында өзүнчө процеду-
раларды бөлүп чыгаруу критерийлери катары 
алардын алкагында пайда болгон материалдык-
укуктук ченемдердин жана мамилелердин ар 
түркүн өзгөчөлүктөрүн айтууга болот.

Бюджеттик укуктун бардык процессуалдык че-
немдерин А.Г. Пауль эки чоң тайпага бөлгөн:

1. негизги бюджеттик-процессуалдык 
өндүрүштү жөнгө салган процессуалдык 
ченемдер (бюджеттердин долбоорлорун 
түзүү боюнча өндүрүштү жөнгө салган; 
бюджеттерди кароо жана бекитүү боюн-
ча өндүрүштү жөнгө салган; бюджет-
тердин аткарылышы боюнча өндүрүштү 
жөнгө салган; бюджеттердин аткарылышы 
жөнүндө отчетторду даярдоо, кароо жана 
бекитүү боюнча өндүрүштү жөнгө салган);

2. жардамчы (туунду) бюджеттик-про-
цессуалдык өндүрүштү жөнгө сал-
ган процессуалдык ченемдер (бюджет-
тик көрсөткүчтөрдү өзгөртүү боюнча
өндүрүштү жөнгө салуучу ченемдер –
оңдоп-түздөөчү өндүрүш; мамлекеттик
жана муниципалдык контролдоону ишке
ашыруу боюнча өндүрүштү жөнгө салуучу
ченемдер – контролдук өндүрүш).

О. Ю. Горбачева [6,16-б.] бюджеттик процес-
сти финансы укугунун негизги институту болгон 
бюджеттик укукка кирген, өзгөчө ченемдер менен 
жөнгө салынган, ырааттуу кыймыл-аракеттердин 
тутуму катары аныктайт. Эгерде иш-аракеттердин 
жыйындысына төмөнкү белгилер таандык болсо 
ал юридикалык процесс катары мүнөздөлөт:

- иш-аракеттер ырааттуу жүргүзүлөт, алардын 
тартиби өзгөрүлбөйт;

- иш-аракеттер процессуалдык формада 
жүргүзүлөт;

- процессуалдык форма укуктун процессуал-
дык ченемдери менен бекитилген.

Жогорудагы белгилер толугу менен бюджет-
тик процесске таандык.

Профессор Горбунова О.Н. бюджеттик про-
цессти бюджеттик укуктун процессуалдык че-
немдери менен жөнгө салынган мамлекеттин 
бюджетти түзүү, кароо жана бекитүү, аны аткаруу 
жана аяктоо, ошондой эле бюджеттин аткарылы-
шы жөнүндө отчетту түзүү, кароо жана бекитүү 
боюнча ишмердүүлүгү катары карайт. Бул автор, 
бюджеттик укуктун процессуалдык ченемдерин 
так сактоо бюджеттик укуктун материалдык че-
немдерин колдонуудагы мыйзамдуулуктун ке-
пилдиги, б.а. бюджетке кирешелердин туура жана 
өз убагында түшүп туруусу менен мыйзамдуу 
жана өз убагында аларды чыгымдоонун кепилди-
ги деп туура белгилеген. О.Н. Горбунова РФнын 

Бюджеттик кодексинде көрсөтүлгөн бюджеттик 
процесстин аныктамасын талдоо менен: “...так 
ошол бюджетти аткаруу боюнча отчет мамлекет-
тин бюджеттик ишмердүүлүгүндөгү кайра бай-
ланыш болуп саналат жана бул ишмердүүлүктү 
ачыктайт” деп жазган [7,222-б.].

В.Е. Мартыненконун пикири боюнча бюд-
жеттик процесс – бул укуктук ченемдер менен 
жөнгө салынган бюджеттердин долбоорлорун, 
мамлекеттик бюджеттен тышкаркы фонддордун 
бюджеттеринин долбоорлорун түзүү жана кароо 
боюнча, бюджеттерди жана мамлекеттик бюджет-
тен тышкаркы фонддордун бюджеттерин бекитүү 
жана аткаруу, бюджеттердин аткарылышы 
жөнүндө отчетторду даярдоо, кароо жана бекитүү 
боюнча, ошондой эле алардын аткарылышынын 
үстүнөн контролдоо боюнча мамлекеттик бийлик 
органдарынын, жергиликтүү өз алдынча башка-
руу органдарынын жана бюджеттик процесстин 
катышуучуларынын ишмердүүлүгү [8,182-б.]. Бул 
автор, азыркы учурда мамлекетте бюджеттик про-
цесстин эффективдүүлүгүн жогорулатуу жөнүндө 
талап күчөгөндүгүнө байланыштуу анын курамы-
на өзгөчө баскычты – бюджетти аткарууну баалоо 
баскычын кошууну сунуштайт. Мындай баскыч-
тын өзүнчө бөлүнүүсүнүн актуалдуулугу бюд-
жеттик процессти жөнгө салууда жаңы тенденци-
ялардын болуусу, аларды аткарылышына дайыма 
мониторинг жүргүзүп туруу талабынын киргизи-
лиши менен негизделет.

Худяков А.И. бюджеттик процессти бюджет-
тик пландоо менен окшоштурат. Экономикалык 
адабиятта бюджеттик процесс термини дээрлик 
колдонулбайт жана бюджеттик пландаштыруу-
ну түшүндүргөн экономикалык институт ката-
ры бюджеттик пландоо түшүнүгү колдонулат. 
Бюджеттик процесс термини өзүнүн эскилигине 
карабастан финансы-укуктук илим үчүн атайын 
бир багыттагы түшүнүк болуп саналат, ал эми 
калган илимдер үчүн аны чечмелеген соң гана 
түшүнүктүү болот [9,230-231-б.].              

Кээ бир авторлор бюджеттик процессти мамле-
кеттин административдик-аймактык түзүлүшүнө 
ылайык төмөндөгүдөй бөлүшөт:

– федералдык бюджеттик процесс;
– регионалдык бюджеттик процесс;
– жергиликтүү бюджеттик процесс 

[10,11-б.].  
Биздин көз карашта, мындай бөлүштүрүү 

федералдык административдик-аймактык 

түзүлүштөгү өлкөлөр үчүн, мисалы Россия 
Федерациясынын бюджеттик тутумуна окшошту-
руп түзүлгөн.

Мамлекеттик финансы, атап айтканда мам-
лекеттик бюджет – экономикалык өнүгүүнү кар-
жылоонун маанилүү булагы жана азыркы учурда 
өлкөнүн экономикасы үчүн тактикалык маселе 
болуп саналат.

Бушмин Е.В. “өзүнүн маңызы боюнча эко-
номика бири-бири менен байланышкан кан та-
мырларды элестетет, буга байланыштуу кол-
догу мамлекеттик финансы каражаттарынын 
көлөмүнүн алкагында, мамлекеттин бюджетин, 
коомдун финансылык планын түзүүнү жана эң 
маанилүүсү аны аткарууну түшүндүргөн, так 
ошол каражаттарды салуу процедурасы прин-
ципиалдуу бойдон калууда” [11,7-9-б.]. Андан 
ары, бюджеттик процесстеги процедуранын баш-
кы ролу, б.а. анын так аныкталышы каражаттар-
дын казыналыктын эсептеринде кармап туруу 
же бюджеттик каражаттардын башкы алуучу-
лары ресурстардын бир бөлүгүнө талап кылбай 
коюу сыяктуу көрүнүштөрдөн арылтат деп бел-
гилеген. Процедура бул чечимди кабыл алуунун 
формалдык процесси гана эмес, бул процесстин 
алкагында мамлекеттик финансылык каражат-
тарды колдонуу суроолору боюнча бардык со-
циалдык-саясий тайпалардын кызыкчылыктарын 
макулдатуу.            

Е.В. Бушминдин пикири боюнча бюджеттик 
процесс – бул мамлекеттик макроэкономикалык 
саясаттын алкагында белгиленген максаттарга 
жетүүгө жана мамлекет менен жергиликтүү өз 
алдынча башкаруунун өздүк функцияларын ат-
карууну камсыздоого багыттылган процесс. Бул 
процесстин эффективдүүлүгү же эффективдүү 
эместиги түздөн-түз анын ичинде колдонулуучу 
процедуралардан көз каранды. Бюджеттик про-
цедураны иштеп чыгууда негизги критерий – 
бюджеттик процессти рационализациялоо (жак-
шыртуу). Ал бюджеттик процессти төрт этапка 
бөлгөн: бюджеттин долбоорун түзүү, бюджетти 
кабыл алуу, бюджетти аткаруу жана анын аткары-
лышынын үстүнөн контролдоо.

Н.М. Сабитованын пикиринде бюджеттик про-
цесс түшүнүгү жана анын баскычтары боюнча 
проблемалар бар, себеби РФнын Бюджеттик ко-
декси бюджеттик процесске анча так эмес анык-
тама берет. Бюджеттик процесстин баскычта-
ры менен бюджеттин башкаруу функциялары 

аралашып калган. Бул автордун белгилөөсү боюн-
ча РФнын Бюджеттик кодексинин 6-беренесинде 
берилген бюджеттик процесстин аныктамасында, 
“жалпысынан бюджеттик процесстин субъектте-
ри туура көрсөтүлгөн. Аларга, РФнын Бюджеттик 
кодексине ылайык, мамлекеттик бийлик органда-
ры, жергиликтүү өз алдынча башкаруу органда-
ры жана бюджеттик процесстин катышуучулары 
кирет. Бирок бул жерде ачык эле карама-каршы-
лык орун алган, анткени мамлекеттик бийлик 
органдары дагы, жергиликтүү өз алдынча баш-
каруу органдары дагы бюджеттик процесстин ка-
тышуучулары болуп саналат. Бюджеттик процес-
стин бардык катышуучулары мыйзам чыгаруучу 
(өкүлчүлүк) жана аткаруучу бийликтин курамын-
да болуусу зарыл. Бирок, аткаруу бийлигинин 
бардык эле органдары бюджеттик процесстин ка-
тышуучусу боло бербестиги түшүнүктүү, ушуга 
байланыштуу субъект катары аныктоодо бюджет-
тик процесстин гана катышуучуларын калтыруу 
жана андан ары алардын тизмесин тактоо туура 
болмок” [12].

Биздин оюбуз боюнча, Н.М. Сабитованын 
көз карашы менен жарым-жартылай гана ма-
кул болууга болот. Албетте, бюджеттик про-
цесс түшүнүгүн аныктоодо проблемалар бар. 
Бюджеттик процесстин аныктамасында “бюджет-
тик процесстин катышуучулары” деген жобону 
гана калтырып, “мамлекеттик бийлик органда-
ры менен жергиликтүү өз алдынча башкаруу ор-
гандарынын ишмердүүлүгү” деген жобону алып 
салуу талаш жаратат. Анткени, биздин оюбузча, 
мыйзам чыгаруучу бул нерсе биринчи кезекте 
мамлекеттик бийлик жана жергиликтүү өз алдын-
ча башкаруу органдарынын ишмердүүлүгү, андан 
соң гана бюджеттик процесстин башка катышу-
учуларыныкы экенин белгилеси келсе керек. Бул 
аныктамада көңүлдү так ошол мамлекеттик бий-
лик менен жергиликтүү өз алдынча башкаруу-
нун өкүлчүлүк жана аткаруу органдарына буруу 
зарыл, анткени бюджеттик процесстин негизги 
катышуучулары болуп ушулар саналат, ошон-
дой эле мыйзам чыгаруучу алардын ыйгарым 
укуктарын бюджеттик процесстин баскычтары 
боюнча бөлүштүрөт (РФнын Бюджеттик кодекси 
153-154-беренелер).

Ал эми Кыргызстандын Бюджеттик кодексин-
де Россияныкынан айырмаланып “бюджеттик 
процесстин катышуучулары” жана “мамлекеттик 
бийлик органдары менен жергиликтүү өз алдынча 

башкаруу органдарынын ишмердүүлүгү” деген 
сөздөр бюджеттик процесстин аныктамасында 
каралган эмес [1].             

Рыноктук мамилелер шартында бюджеттик 
процесстин аныктамасын мыйзамда көрсөтүү би-
ринчи жолу 1994-жылдын 10-январында кабыл 
алынган № 1357-XII “Кыргыз Республикасында 
бюджеттик укук негиздери жөнүндө” мыйзамдын 
2-беренесинде бекитилген [13].      

Анда “бюджеттик процесс” жөнүндө респу-
бликалык бюджет Кыргыз Республикасынын 
Өкмөтү тарабынан, ал эми жергиликтүү бюджет-
тер - жергиликтүү мамлекеттик администраци-
ялар жана айылдык, кыштактык кеңештер тара-
бынан түзүлөт жана аткарылат. Республикалык 
бюджет Жогорку Кеңеш тарабынан, ал эми 
жергиликтүү бюджеттер - жергиликтүү кеңештер 
тарабынан каралат жана бекитилет деп жазылган.

Бул аныктаманы талдоо менен ал бюджеттик 
процесстин маңызын толук ачпайт деп белгилөөгө 
болот.

Берилген аныктама бюджеттик процесстин 
бардык баскычтарын камтыган эмес, анткени 
бюджеттик процесстин ажырагыс баскычы болуп 
бюджетти аткаруу жөнүндө отчетту түзүү, кароо 
жана бекитүү эсептелинет.

Кийин бюджеттик процесс түшүнүгү 
1998-жылдын 11-июнунда кабыл алынган № 78 
Кыргыз Республикасындагы бюджеттик укуктун 
негизги принциптери жөнүндө мыйзамынын 2-бе-
ренесинде орун алган [14]. Ал мыйзамда бюджет-
тик процесстин мурунку аныктамасына кошумча-
ланып, республикалык бюджет жана жергиликтүү 
бюджет үч жылдык мөөнөткө кезектеги бюджет-
тик жылга жана андан кийинки болжол кылыну-
учу эки жылга түзүлөт жана бекитилет, ошондой 
эле сот бийлигинин бюджети сот бийлиги тарабы-
нан өз алдынча түзүлөт жана аткаруу жана мый-
зам чыгаруу бийлиги менен макулдашуу боюнча 
республикалык бюджетке кошулат жана анын ку-
рамдык бөлүгү болуп саналат деген жаңы аспек-
тер жазылган. 

Азыркы учурдагы бюджеттик процесстин 
аныктамасы 2017-жылдын 1-январынан күчүнө 
кирген Кыргыз Республикасынын Бюджеттик ко-
десинде көрсөтүлгөн [1].

Жогорудагы мыйзамдарда деле бюджеттик 
процесс түшүнүгү боюнча бир катар укуктук ке-
немтелер бар:



292 

2017 г. Вестник №2

КГЮА

– биринчиден, алар бюджеттик процесстин 
бардык баскычтарын камтыган эмес. Бюджеттик 
процесстин аныктамасында бюджеттин аткары-
лышы жөнүндө отчетту түзүү, кароо жана бекитүү 
көрсөтүлгөн эмес;

– экинчиден, мамлекеттик бюджеттен тыш-
каркы фонддордун бюджеттеринин долбоорлорун 
түзүү, кароо, бекитүү жана аткаруу көрсөтүлгөн 
эмес.

Эгерде Кыргыз Республикасынын Бюджеттик 
кодексинин түзүлүшүнө кайрылсак (IХ бөлүм 
“Бюджеттик процесс”), анда бюджеттик процес-
стин мындай баскычтары көрсөтүлгөн: бюджет-
тин долбоорлорун түзүү (19-глава “бюджеттер 
долбоорлорун түзүү”); бюджеттерди кароо жана 
бекитүү (20-глава “бюджеттерди кароо жана 
бекитүү”); бюжеттерди аткаруу (21-глава “бю-
жеттерди аткаруу”); бюджеттердин аткарылы-
шын контролдоо (22-глава “Эсепке алуу жана 
отчеттуулук”). 

Ошентип, Кыргыз Республикасынын Бюджет 
кодексинин түзүмүндө жана түшүндүрмөсүндө 
каралган бюджеттик процесстин баскычтарын 
бөлүштүрүү маселелери боюнча карама-каршы-
лыктар бар.

Бюджеттик процесстеги баскыч болуп жый-
ынтыгында бюджет бир сапаттык абалдан кий-
инкисине өткөн мамлекеттик органдардын жана 
жергиликтүү өз алдынча башкаруу органдары-
нын ишмердүүлүгүнүн өзгөчөлөнгөн, өз алдынча 
жана аяктаган этабы.

Биздин оюбузча, Кыргыз Республикасынын 
Бюджеттик кодексинде бюджеттик процессти 
төмөндөгүдөй аныктоо керек.

Бюджеттик процесс – бул бюджеттик процес-
суалдык ченемдер менен жөнгө салынган мамле-
кеттик бийликтин, жергиликтүү өз алдынча баш-
каруунун өкүлчүлүк жана аткаруу органдарынын, 
бюджеттик процесстин башка катышуучулары-
нын бюджеттердин долбоорлорун түзүү, аларды 
кароо жана бекитүү, бюджеттерди аткаруу жана 
бюджеттик эсепти ишке ашыруу, бюджеттик от-
четтуулукту түзүү, сырткы текшерүү, кароо жана 
бекитүү боюнча ишмердүүлүгү, ошондой эле 
бюджеттик процесстин бардык баскычтарында 
бюджеттик контролдоону ишке ашыруу.

Бюджеттин мезгилдүүлүгү бир баскычтан 
экинчи баскычка ырааттуу алмашуу процессин 
түшүндүрөт [15,117-б.].  

Баскычтардын өтүү ырааттуулугу өзгөрүүгө 
жатпайт. Укуктук ченемдер менен жөнгө салын-
ган, жылдан жылга белгиленген тартипте кайта-
ланып келе жаткан бюджеттик процесстин бар-
дык баскычтары гана жыл сайын алмашып турган 
кирешелер менен чыгашаларды өзүнө камтыган, 
мамлекеттин экономикалык жактан негизделген 
мыйзамы катары бюджетти түзүүгө жол берет 
[16,28-б.].   

Ошентип, бюджеттик процесс жана анын ба-
скычтары, Кыргыз Республикасынын бюджет-
тик процессиндеги баскычтардын саны боюнча 
ар кыл көз караштар укук таануу, ошондой эле 
экономика илиминин өкүлдөрүнүн арасында жа-
шап келет. Ал эми бюджеттик процесстин мый-
замдагы аныктамасы тактоого жана жакшыртуу-
га муктаж. 

КЫРГЫЗ РЕСПУБЛИКАСЫНДА 
АДМИНИСРТАТИВДИК РЕФОРМАЛАР:

ПРОБЛЕМАЛАРЫ ЖАНА КЕЛЕЧЕГИ

АДМИНИСТРАТИВНЫЕ РЕФОРМЫ 
В КЫРГЫЗСКОЙ РЕСПУБЛИКЕ:  
ПРОБЛЕМЫ И ПЕРСПЕКТИВЫ

ADMINISTRATIVE REFORMS IN THE 
KYRGYZ REPUBLIC: PROBLEMS AND 

PERSPECTIVES

Анотация: Макалада автор Кыргыз 
Республикасынын мыйзамдарындагы 
өзгөрүүлөрдү, мамлекеттик аткаруу бийлик 
органдарынын ченемдик укуктук актыларынын 
технологияларын жана анын административдик 
процедураларн  анализге алынат. 

Аннотация: В статье автор анализиру-
ет изменения в законодательстве  Кыргызской 
Республики, технологии подготовки норматив-
ных правовых актов государственными органами 
исполнительной власти и её административны-
ми процедурами. 

Annotation: Changes in the legislation of the 
Kyrgyz Republic, technologies of preparing norma-
tive legal acts by state bodies of executive power and 
its mediation by administrative procedures are ana-
lyzed in given article.


